
Lënda:             Ushtrimin e plotë dhe efektiv të funksioneve dhe kompetencave të Bashkisë Kavajë, 

                        për hartimin e një plani konkret për përmirësimin e kushteve të strehimit të 

banorëve, anëtarë të komunitetit Rom dhe Egjiptian. 

 

Drejtuar: BASHKISË KAVAJË  

 

Për dijeni: MINISTRISË SË SHËNDETSISË DHE MBROJTJES SOCIALE 

 

 

 

Të nderuar,  

 

Pranë institucionit të Avokatit të Popullit janë administruar ankesat e dy familjeve të komunitetit 

Rom, të cilat banojnë në lagjen nr. 2, Parku i Ri Rekreativ, pranë Ujësjellësit, (ish repart ushtarak),  

në Bashkinë Kavajë, ku  parashtrohet problematika e kushteve të papërshtatshme të strehimit, të 

këtyre familjeve. Konkretisht: 

Znj. L. M., anëtare e komunitetit Rom, ankohet se familja e saj (e cila përbëhet nga katër persona) 

banon në kushte shumë të vështira, në magazina që kanë qenë reparte ushtarake. Gjithashtu dhe 

familja e znj. S. J., anëtare e komunitetit Rom, banuese në të njëjtat godina, parashtron të njëjtën 

problematikë.  

Qytetaret na bëjnë me dije se këto godina nuk janë të përshtashme për të jetuar sepse nuk kanë 

kushtet minimale për t’u quajtur shtëpi. Nuk kanë as tualet, as ujë, as ndriçim dhe çfarë bie jashtë 

hyn brenda. Familjet e tyre jetojë në varfëri dhe të ardhurat e vetme janë mbështetja nga skema 

e ndihmës ekonomike, të pamjaftueshme për të përballuar shpenzimet për të siguruar një banesë 

të përshtatshme. 

 

Për të adresuar kushtet shqetësuese të jetesës me të cilat përballen, ankueset kanë kërkuar 

vëmendjen dhe ndërhyrjen e institucionit të Avokatit të Popullit, si institucion kombëtar i të 

drejtave të njeriut, njëkohësisht nxitës i zbatimit në nivel lokal të politikave dhe standardeve të 

instumentave ndërkombëtarë në këtë fushë.   

 

Mbrojtja dhe respektimi i të drejtave të pakicave kombëtare ka qënë ndër vite në vëmendjen e 

shtuar të institucionit të Avokatit të Popullit, me prioritetin për përmirësimin e kushteve të jetesës 

së këtyre pakicave. Për sa më lart, për qëllime të hetimit administrativ lidhur me problematikën e 

mësipërme, kemi vendosur pranimin e ankesës, duke vijuar me hetimin administrativ, sipas 

kompetencës sonë funksionale.  

Për sa më sipër, kemi kërkuar informacion dhe shpjegime nga Bashkia Kavajë1. 

                                                 
1 Shkresa nr. K1/L7-2 Prot., datë 22.05.2024, “Kërkesë për informacion për ankesën e znj. Lulzime Molla”,  

Shkresa nr. K1/L7-7 Prot., datë 27.06.2024, “Kërkesë për informacion shtesë për ankesën e znj. Lulzime Molla”. 

mailto:ap@avokatipopullit.gov.al
http://www.avokatipopullit.gov.al/

Në vlerësim të korrespondencës shkresore me Bashkinë Kavajë2, vërehet se:  

 

...Në territorin e Bashkisë Kavajë jetojnë afërsisht 40 familje të komunitetit Rom dhe Egjiptian, 

të cilat janë sistemuar në mënyrë provizore, në ambiente të cilat janë përshtatur për banim për 

këto familje... 

 

...Kryetari i Bashkisë Kavajë ka nisur punën për krijimin e projektit që synon ndërtimin e 

banesave të reja me qëllim krijimin e kushteve më të mira dhe përmirësimin e jetës 

sociale/ekonomike të familjeve të komunitetit Rom dhe Egjiptian. Prioritet i Bashkisë Kavajë, për 

buxhetin e vitit pasardhës, bazuar dhe në grantet që mund të akordojë Pushteti Qendror në zërin 

për Shërbimin Social, ndër të tjera është realizimi i një investimi në banesa sociale, dorëzimi në 

një kohë sa më të afërt i këtij projekti pranë Ministrisë së Shëndetsisë dhe Mbrojtjes Sociale. 

Nepërmjet aktiviteteve të propozuara, projekti synon të ndërtojë jo vetëm një infrastrukturë të 

përshtatshme për kushte më të mira jetese por dhe një strukturë e cila siguron një mbështetje 

sociale dhe psikologjike për anëtarët e komunitetit Rom, me qëllim mbështetjen e tyre në edukim 

dhe trajnimin profesional që të mund të punësohen, të integrohen në shoqëri dhe të jenë pjesë e 

programeve të mëtejshme të zhvillimit të Bashkisë Kavajë, për një komunitet të qëndrueshëm3... 

 

... Sektori i ndihmës ekonomike është pjesë e Drejtorisë së Shërbimit Social, e cila mundëson 

mbështetjen me NE të këtyre familjeve. Aktualisht familja M. trajtohet me ndihmë ekonomike në 

shumën  6,316 mijë lekë, ndërsa familja J. trajtohet me ndihmë ekonomike në shumën  5,227 mijë 

lekë. Paketën e bonusit të qerasë për momentin Bashkia Kavajë nuk mundëson deri në miratimin 

e projekt-buxhetit të vitit të ardhshëm.  

 

*** 

 

Konsiderata të Avokatit të Popullit. 

 

Për të përmirësuar kushtet e jetesës së qytetarëvë, anëtarë të komunitetit Rom, lidhur me kushtet 

e tyre të vështira të jetesës, strehimin, varfërinë e kulturën e traditat e tyre  dhe për të siguruar që 

ata të jetojnë në përputhje me standardet e pjesës tjetër të popullsisë në vendin tonë, është e 

nevojshme të përmbushen detyrimet që rrjedhin nga angazhimet ndërkombëtare dhe nga kuadri i 

brendshëm ligjor dhe strategjik. Mungesa e kushteve minimale të jetesës së këtij minoriteti është 

një problem serioz që vështirëson integrimin e plotë të tyre në shoqëri. Masa e ndihmës 

ekonomike vijon të mbetet shumë më e ulët se minimumi jetik4, dhe është krejtësisht e 

pamjaftueshme për të përballuar kostot e rritura të jetesës. Kjo situatë krijon premisat që anëtarë 

të këtyre komuniteteve të ndihen të diskriminuar, të pabarabartë me pjesën tjetër të popullsisë dhe 

me mungesë shprese për të ardhmen. 

 

Për të mundësuar mungesën e përjashtimit për këtë komunitet nevojitet kuptim, dedikim dhe 

koordinim ndërinstitucional, i cili ka një rëndësi thelbësore për të garantuar mbrojtjen efektive të 

të drejtave të këtyre qytetarëve. 

 

                                                 
Shkresa nr. K1/S8-2 Prot., datë 20.05.2024, “Kërkesë për informacion për ankesën e znj. Suzana Jaho”, Shkresa nr. K1/S8-8 Prot., 

datë 15.07.2024, “Kërkesë për informacion shtesë për ankesën e znj.Suzana Jaho”. 
2 Shkresat “Kthim përgjigje” nr. 2928/1, datë 30.05.2024, Nr.2871/1, datë 05.06.2024, nr 2925/3, datë 08.07.2024, nr. 2925/4, 

datë19.08.2024, nga Bashkia Kavajë. 
3 Për ecurinë dhe vazhdimësinë e veprimeve, me shkresën nr. 2871/1 Prot datë 05.06.24, Bashkia Kavajë angazhohet të na njoftojë 

menjëherë, sapo të fillojnë proçedurat për ndërtimin e këtyre godinave. 
4 https://www.avokatipopullit.gov.al/media/manager/website/reports/Minimumi%20jetik%20ok.pdf 

E drejta për strehim është një prej të drejtave themelore më të rëndësishme të njeriut, që lidhet 

drejtpërdrejt me të drejtën për jetën dhe shëndetin dhe si e tillë përfshihet në një numër të 

konsiderueshëm të instrumentave të së drejtës ndërkombëtare të ratifikuara nga shteti shqiptar. 

 

Deklarata Universale e të Drejtave të Njeriut, në nenin 25.1 të saj, parashikon që: “Çdokush ka të 

drejtën e një standardi jetese të përshtatshëm për shëndetin dhe mirëqënien e tij dhe të familjes së 

tij duke përfshirë ushqimin, veshjen dhe strehimin”. 

 

Konventa të rëndësishme në nivel ndërkombëtar dhe rajonal, sanksionojnë rëndësinë e 

respektimit dhe garantimit maksimal të kësaj të drejte. 

 

Konventa Evropiane për të Drejtat e Njeriut, e cila është pjesë e regjimit tonë të brendshëm 

juridik, dhe jurisprudenca e pasur në këtë drejtim e GJEDNJ, sanksionon të drejtën për strehim si 

një të drejtë themelore të njeriut. 

 

Konventa e të Drejtave Ekonomike Sociale dhe Kulturore, kërkon marrjen e të gjitha masave të 

nevojshme për të nxitur realizimin e së drejtës për strehim të përshtatshëm.  

 

Karta Sociale Europiane dhe Karta Sociale Europiane e Rishikuar, neni 16 “E drejta e mbrojtjes 

sociale, ligjore dhe ekonomike e familjes cilëson: 

Me qëllim që të sigurojnë kushtet e nevojshme për zhvillimin e plotë të familjes, e cila është 

bërthama themelore e shoqërisë, Palët Kontraktuese marrin përsipër të nxisin mbrojtjen e jetës 

familjare ekonomike dhe sociale me anë të mjeteve të tilla si përfitimet sociale dhe familjare, 

marrëveshjet fiskale, ofrimin e strehimit familjar, përfitime për të sapo martuarit dhe mjete të 

tjera të përshtashtme. 

 ” Neni 31 i Kartës Sociale Evropiane parashikon: “Të drejtën e strehimit. Me qëllim që të 

garantojë zbatim efektiv të së drejtës për strehim, palët marrin përsipër masa të cilat:  

-nxisin aksesin tek strehimi i një standardi të përshtatshëm;  

-nxisin dhe zvogëlojnë mosstrehimin me qëllim eleminimin e plotë të tij;  

-ofrimin e çmimeve të shtëpive që janë të përballueshme për ata që nuk kanë mjetet e 

përshtatshme.” 

 

Sipas këtyre instrumentave ndërkombëtarë, e drejta për strehim duhet të nënkuptojë jo vetëm 

qiranë, por edhe kostot që lidhen me strehimin (si energjia dhe uji) duhen përcaktuar të tilla që 

pjesa e mbetur e të ardhurave të personit të jetë e mjaftueshme për t’i përballuar nevojat e tjera 

bazike. Shteti duhet të garantojë mbrojtje ligjore për strehim dhe të ofrojë një bazë për realizimin 

progresiv të të gjitha aspekteve të së drejtës për strehim të përshtatshëm.  

 

Sa më sipër, duhen pasur në konsideratë edhe objektivat e zhvillimit të qëndrueshëm (OZHQ) për 

zbatimin e të cilave institucioni i Avokatit të Popullit kontribuon duke orientuar institucionet t’i 

qëndrojnë pranë qytetarëve më në nevojë, për të mos i rrezikuar pa ofrimin e shërbimeve. Një nga 

objektivat e zhvillimit të qëndrueshëm është sigurimi i të gjithë qytetarëve, me prioritet shtresat 

në nevojë, për të patur të drejta të barabarta dhe qasje në shërbimet themelore. Deri në vitin 2030 

duhet siguruar qasja në strehim të përshtatshëm, të përballueshëm dhe të arritshëm për të gjithë. 

Zbatimi i Agjendës 2030 “Për Zhvillimin e Qëndrueshëm”5 është thelbësor, për sigurimin e 

mirëqënies dhe gëzimit të të gjithë të drejtave për qytetarët. Angazhimi kryesor që “Asnjë të mos 

mbetet pas” përbën parimin kyç të të gjitha Objektivave të Zhvillimit të Qëndrueshëm. 

 

                                                 
5 Kombet e Bashkuara (2015). Të transformojmë botën tonë: Axhenda për Zhvillimin e Qëndrueshëm 2030. Marrë nga 

https://sustainabledevelopment.un.org/post2015/transformingourworld/publication, e aksesueshme në dhjetor 2015. 

https://sustainabledevelopment.un.org/post2015/transformingourworld/publication

E drejta për strehim është sanksionuar në Kushtetutën e Republikës së Shqipërisë në nenin 59, 

pika 1, gërma “b”, lidhur me objektivat social, ku parashikohet shprehimisht se: “Shteti brenda 

kompetencave kushtetuese dhe mjeteve që disponon  synon plotësimin e nevojave të shtetasve 

për strehim”. Nga ana tjetër sipas nenit 38 të Kushtetutës: “Kushdo ka të drejtë të zgjedhë 

vendbanimin e tij si dhe të lëvizë lirisht në çdo pjesë të territorit të shtetit”, e drejtë kjo që 

kondicionohet me faktin se fillimisht duhet të kesh një banesë për strehim.  

 

Theksojmë se ligjvënësi ka vendosur mekanizmat ligjorë dhe mjetet proceduriale në dispozicion 

të bashkive/organeve të pushtetit vendor, për të mundësuar që ato të vinë në ndihmë të shtresave 

në nevojë. Legjislacioni i shërbimeve sociale në thelb synon plotësimin e nevojave të shtetasve 

dhe familjeve të varfra. Sidomos kur kemi të bëjmë me familje/individë në nevojë për mbështetje, 

bashkëpunimi dhe bashkërendimi i punës është i rëndësishëm, me qëllim garantimin e mbrojtjes 

sociale, për identifikimin e vlerësimin e çdo rasti.  

 

Ligji Nr. 22/2018 ‘Për strehimin social’ dhe aktet nënligjore, përfaqësojnë një kapërcim të 

qenësishëm cilësor në mënyrën si perceptohet strehimi i përballueshëm, si adresohen grupet në 

nevojë, dhe si hartohen programet e veçanta të strehimit. Ky ligj parashikon parimet për strehim 

të përshtatshëm6, duke përcaktuar edhe kriteret që e klasifikojnë strehimin e përshtatshëm7 si dhe 

llojet e programeve të strehimit8. 

 

Nga ana tjetër, mirëqeverisja, e cila afirmohet në mënyrë të veçantë nga Karta e të Drejtave 

Themelore e BE, duhet të konsiderohet si një koncept prioritar në veprimtarinë e përditshme të 

organeve publike. Rritja e standardit të shërbimeve publike të ofruara nga organet e administratës 

në cdo nivel është në qendër të politikave dhe angazhimeve të shtetit shqiptar në kuadër të procesit 

të integrimit në Bashkimin Europian dhe përafrimit të legjislacionit tonë me Acquis 

Communitaire. Një iniciativë që tregon angazhim në këtë drejtim është Dokumenti i politikave të 

standardeve të shërbimeve në Shqipëri, i cili shqyrton sfidat që hasen në përkufizimin e 

standardeve të shërbimeve publike, si dhe paraqet kornizën e përgjithshme dhe zgjidhjet praktike 

të politikave për të nxitur zhvillimin e standardeve të shërbimeve që u ofrohen qytetarëve .   

 

Institucioni i Avokatit të Popullit ka ndjekur dhe po ndjek në vazhdimësi këtë problematikë, e cila 

ngërthen në vetvete një sërë të drejtash themelore dhe që lidhen drejtpërdrejt me cilësinë e jetës 

e rrjedhimisht të drejtën themelore të njeriut, të njohur si “e drejta për jetën”, e garantuar në nenin 

21, të Kushtetutës.  

 

Plani Kombëtar i Veprimit për Barazi, Përfshirje dhe Pjesëmarrjen e Romëve dhe Egjiptianëve 

2021-20259, si dokument i politikave specifike për integrimin e Romëve dhe Egjiptianëve u 

atribuon njësive të vetqeverisjes vendore një rol të rëndësishëm, duke përçuar frymën e 

bashkëpunimit nga këto institucione si struktura të cilat duhet të luajnë një rol edhe më praktik 

dhe specifik bazuar në përgjegjësitë dhe fushën e zgjeruar të veprimtarisë së tyre, të mbështetur 

tek parimi i decentralizimit dhe reforma e administrimit territorial.  

 

Njësia e vetqeverisjes vendore ka detyrimin të luajë një rol proaktiv, udhëhequr nga parimi i 

autonomisë vendore, në përputhje me legjislacionin në fuqi10. Bashkia, si njësi bazë e 

                                                 
6 Nenet 3-10, Ligji nr. 22/2018 “Për strehimin social”. 
7 Neni 4 “Parimet e strehimit të përshtatshëm”, Ligji nr. 22/2018 “Për strehimin social”. 
8 Neni 11, Ligji nr. 22/2018 “Për strehimin social”. 
9 Miratuar me Vendim të Këshillit të Ministrave Nr. 701 datë 18.11.2021; 
10 Ky parim në pikën 2, të nenit 2, të Ligjit nr.139/2015 “Për vetëqeverisjen vendore”, i ndryshuar, përkufizohet si: “…e drejta 

dhe aftësia e njësive të qeverisjes vendore, të krijuara sipas Kushtetutës dhe këtij ligji dhe në kuadër të kufizimeve të tij, që të 

rregullojnë dhe të administrojnë një pjesë thelbësore të çështjeve publike nën përgjegjësinë e tyre dhe në interes të bashkësisë”. 



5 

 

vetëqeverisjes vendore, është e veshur me përgjegjësi efektive që mundësojnë një drejtim efikas, 

afër qytetarit.  

 

Për shkak të mungesës së zhvillimit në komunitetet rome dhe egjiptiane, puna për ta duhet të jetë 

intensive dhe e vazhdueshme që të arrihet trajtimi i barabartë dhe adresimi i problematikave me 

të cilat përballet ky komunitet. Përpjekjet për adresimin dhe zgjidhjen e problematikave duhet të 

jenë ndërshtetërore, pasi problemi është strukturor dhe sistemik. Mbështetja dhe angazhimi i 

institucioneve qendrore kundrejt përpjekjeve të institucioneve vendore për të dhënë zgjidhje të 

qëndrueshme problematikave të hasura ka një rëndësi të jashtëzakonshme për të treguar 

angazhimin dhe përkushtimin në promovimin e të drejtave të pakicave kombëtare dhe ndërton një 

klimë të favorshme për përmirësimin e kushteve të jetesës dhe integrimin e tyre, duke adresuar 

problematikat dhe sfidat me të cilat përballen këto pakica, duke siguruar përmirësimin e aksesit 

të tyre tek, shërbimet publike, strehimi, mbrojtja sociale, zhvillimin ekonomik, etj.  

 

Avokati i Popullit vlerëson përpjekjet dhe angazhimin e deritanishëm të Bashkisë Kavajë, 

megjithë mundësitë e kufizuara, për vendosjen e prioriteteve lidhur me përmirësimin e kushteve 

të jetesës dhe për përfitimin nga programet e strehimit të anëtarëve të komunitetit rom.  

 

Por masat e ndërmarra janë të pamjaftueshme dhe të mbartura në kohë, përsa rezulton që 

problematika vijon të adresohet nga komuniteti, pranë institucionit të Avokatit të Popullit.  

 

Hartimi dhe miratimi i projekteve nga Bashkia që adresojnë këto sfida duhet të sigurojnë që 

ndërhyrja të jetë e shpejtë, efektive dhe e qendërzuar. 

Përkushtimi i organeve të qeverisjes vendore për të adresuar konkretisht nevojat emergjente të 

banorëve, anëtarë të këtyre komuniteteve, reflektohet mbi të gjitha duke siguruar realizimin dhe 

zbatimin e masave në tërësi dhe në një kohë sa më të shpejtë. Kjo siguron që angazhimi për 

përmirësimin e kushteve të jetesës dhe sigurimin e nje strehimi të përshtatshëm, të mos jetë vetëm 

një koncept, por të kthehet në ndryshim konkret dhe të qëndrueshëm në realitetin lokal. 

 

Gjendja e vështirë e jetesës në kushte të papërshtshme të familjeve të komunitetit Rom dhe 

Egjiptian në Bashkine Kavajë, identifikon nevojën e mbështetjes emergjente, por dhe të 

vazhdueshme e të përhershme, nëpërmjet marrjes së masave të shpejta dhe efikase, për krijimin 

e kushteve normale të jetesës, me qëllim arritjen e standardeve më të larta të integrimit të 

qytetarëve të këtij komuniteti nga ana e organeve me kompetenca ekzekutive dhe përfaqësuese, 

në këtë bashki.  

 

Gjithashtu theksojmë se marrja e këtyre masave efektive shkon në të njëjtën linjë me përmbushjen 

e kritereve politike që Bashkimi Europian ka vendosur ndaj vendit tonë, si kusht për procesin e 

integrimit të Shqipërisë në Bashkimin Evropian. Konkretisht, një nga këto kushte ka të bëjë me, 

përmirësimin e të drejtave të njeriut dhe të kushteve social-ekonomike, ku përfshihen si subjekte 

edhe minoritetet kombëtare në vend. 

 

Për sa më sipër, me qëllim garantimin e një cilësie jetese më të mirë  për anëtarët e komunitetit 

Rom dhe Egjiptian, në Bashkinë Kavajë, bazuar në: 

 Nenin 1, të Deklaratës Universale të të Drejtave të Njeriut, ku thuhet shprehimisht se: “Të 

gjitha qëniet njerëzore lindin të lira e të barabarta nga pikëpamja e dinjitetit dhe e të 

drejtave”; 

 Në mbështetje të pikës 3, të nenit 63, të Kushtetutës, ku thuhet shprehimisht se: “Avokati i 

Popullit ka të drejtë të bëjë rekomandime dhe të propozojë masa kur vëren shkelje të të 

drejtave dhe lirive të njeriut nga administrata publike”; 

 Në vijim të nenit 21/b, të Ligjit nr.8454 datë 4.02.1999 “Për Avokatin e Popullit”, i ndryshuar, 

ku thuhet shprehimisht se: “Pas përfundimit të hetimit, Avokati i Popullit kryen këto veprime: 

 paraqet rekomandime për vënien në vend të së drejtës së shkelur tek organi administrativ që, 

sipas tij, ka shkaktuar shkelje të të drejtave të njeriut…”.  

 

R E K O M A N D O J M Ë 

  

Ushtrimin e plotë dhe efektiv të funksioneve dhe kompetencave të Bashkisë Kavajë, për hartimin 

e një plani konkret për përmirësimin e kushteve të strehimit të banorëve, anëtarë të komunitetit 

Rom dhe Egjiptian, në këtë Bashki. 

 

Marrjen e masave për të adresuar një zgjidhje përfundimtare për strehim të qendrueshëm dhe të 

përshtatshëm për familjet M. dhe J., sipas parashikimeve të ligjit nr.22/2018 “Për strehimin 

social” dhe akteve nënligjore përkatëse. 

 

 

Në përputhje me nenin 22, të Ligjit nr.8454 datë 4.02.1999 “Për Avokatin e Popullit”, plotësuar 

me Ligjin nr.8600 datë 10.04.2000, ndryshuar me Ligjin nr.9398 datë 12.05.2005, ku përcaktohet 

se: “Organet të cilave Avokati i Popullit u ka drejtuar një rekomandim, duhet ta shqyrtojnë 

rekomandimin dhe të kthejnë përgjigje brenda 30 ditësh nga data e dërgimit të rekomandimit”, 

lutemi, pas shqyrtimit, të na vini në dijeni për qëndrimin ndaj këtij rekomandimi. 

 

Duke besuar në mirëkuptimin dhe bashkëpunimin tuaj, 

 

 

                                                                                                               KOMISIONER 

 

 

 Vilma SHURDHA                                                         
 


